
Ce fut auſſi pour empeſcher les maux qu’elle cauſe d’ordinaire,
que durant le regne d’Amazis il fut ordonné, Que châque 
Citoyen euſt à comparoiſtre tous les ans deuant ſon Iuge,
pour luy declarer ſur peine de la vie, quelle eſtoit ſa profeſſion,
& à quoy il employoit le temps. Solon en fit de meſme,
lors qu’ayant appris des peuples d’Egypte vne loy ſemblable,
il l’impoſa depuis aux Atheniens ; & voulut en outre qu’il
fut permis à chacun d’accuſer en iugement les pareſſeux &
les faineants, comme des perſonnes indignes de viure. Ce qui
fut encore pratiqué dans Rome, où pas vn des Citoyens n’oſoit
paroiſtre en public, s’il ne portoit ſur luy des enſeignes
de ſa profeſſion, ou de meſtier dont il ſouloit gagner ſa vie.

Que ſi dans les Republiques bien policées on teſmoignoit
tant de ſoin & de vigilance à bannir l’Oiſiueté, cela ne ſe faiſoit
ſans doute que pour oſter les effets d’vne ſi mauuaiſe cauſe,
& par conſequent pour deſraciner les vices du monde.

Ces conſiderations ſont aſſez fortes, à mon aduis, pour nous
obliger à fuyr le vice de Nonchalance, & à l’auoir d’autant
1. de Anim.
plus en horreur, qu’il eſt veritable, comme le remarque Ariſtote,
qu’il n’y a rien d’oiſif en la Nature. Cela ſe preuue par 
l’exemple des choſes d’icy bas, qui ont toutes leur trauail &
leur taſche à faire. Les Anges meſme n’en ſont pas exempts :
car ils s’occupent perpetuellement à ſeruir Dieu, comme font
les Cieux à rouler ſans ceſſe : les Aſtres à communiquer leurs
influences, & les Elemens à les receuoir, pour en produire diuers
effets. En vn mot, il n’eſt rien dans le monde qui ne s’employe
à quelque choſe, comme les Oyſeaux à voler, les Poiſſons
à nager, les Quadrupedes à courir, les Reptiles à ramper,
& les plantes à ſe renouueler. Nous deuons donc bien les imiter,
nous qui ſommes creatures raiſonnables, & ne neous laſſer
iamais de faire des œuures vitles. Que ſi nous trauaillons nonchalamment 
à noſtre ſalut, ſouuenons-nous que la punition 
Saint Matthieu, 07
s’en enſuiura toſt ou tard, & que Tout Arbre qui ne porte
point de bon fruict, ſera couppé & ietté au feu.

